
Quattro poesie in lingua Milanese   

Poesia del 1977 

“La mama la m  œ  r mai”

L'unica véra dònna l'è la Màma,
quand l'è propi una bona Màma.
Incoeù el ciél sénza nivol, serén,

per tò Màma, el me fà malincunìa
e pensi anca a la mè, col coeùr pién

de tristessa, de magàra rivedèla mia.1)

De tutt quell c'avém ciappà al mónd,
quant el t'ha dà la Màma, poarina,
da quand te nasset fin fina al fónd

sénza fermass e cognoss sera e matina,
dal sàngu, al coeùr, a la conscenza,
sénza gnànca cercàt...reconóscenza.

Se t'amet la Màma per tùcc i tò dì,
stà sicùr, che la podrà mai morì,
la sò lùs la splenderà pussé forta
quànd avrem i despiasè e i dolùr,
che ogni vita prima o poi la porta

anca a quei che se créden i piùe dùr.

Adèss  che l'è vegnuda la gran séra
tutt'i Mamm se vesten cont i stellé

nel córr a carezzà con man leggera
gióvene tórnan e ancamò pussé bellé
per dà: curagg in quésta vita grama

e la spéranza che tùcc al mónd i ama.

  Ciao cara Màma, se vedóm tra duu dè,
pussè alégher, senza stà piùe in pè.



Poesia dell'Agosto 1979

“Sem quell che sem”

Un sól, te me voriet 
invece son di mort un lumesin
ch'al viv el camin l'inlumina 
dopo ch'el scur el dì l'à vint.

Minìtta, tremola fiammetta,
ch'anca leger fil d'aria scoeùd,

ma nel so operà conscént,
dopo che savè-nò piùe...sognà.

Pur ela, te sett, l'è un'aster,
e pér combatt e véng coi stell
s'énvoeùja de diventà potént

nel creàn infinitamént a se simil.

Ma nê la se contenta del so stat,
pien de giòja soferta, seren

a l'amór la lassa, la porta verta 
per podè vivisa, ancamò un dì campà.

soffiega minga sù, ma pian 
va a mett a so ripàr la tóa man.



Poesia del 1990
Lóntan e aproeuf

Del di e de nocc dalla finestra mia 
se propi ché minga témp tropp brutt 

te se derv davanti ón mónd d'armonia
ch'el dà forza e alleghria per tutt.

Na melodia la vall e i so mónt i sóna,
per chi la sent, l'è na giornada bóna.

Da lóntan el sembra tutt pussé bell
se desmentega anca dispiase e dolór ,
con ón po' de fantasia basett el ciel
nel vardà alber e fiór e i so colór.
L'é minga sémpliz la vita, t'el sett

cambia el temp: tristessa te tróverett.

L'è giust ch'el sies in questa manera,
fa pari con chi el po'mìa varda lóntan
senza incorges, poverin lu ch'el spera 

de podì fall e catasù quajcoss ón doman,
dì che mai verrà, poichè la vista córta
el ghé fa vedé sóll fora de la sò porta.

Insci per tùcc la finiss la so storia
divina giustizia tutt infinna balanza,
sóffriì, giojiì, sperà ón quaj gloria

sempre nel tegn ben nutrida la pànza,
i piùe i sogna de canta sto ritórnell 
e de dormiì semper quiett tra i stell.

El mónd purtropp l'è different, bagai! 
Tucc i dì bisogna che femm del ben, 
con energia, per lassà lóntan i guaji
e i mall ch'i s'avanza nel carett pien,
che ognidùn el tira con tanta fadiga 

e a lu tucc i homm prima o poi el liga. 

Sta sicur: a quej, che són semper cóntent,
tutta la so conscénza l'ha pórtada via el vent.



Poesia dell' Aprile 1991

Vecc cœur

Adess che ho passà i cinquanta
senti stà matina de primavera 
tristessa, quand i osei i canta

me regorda che per me l'è sera,
ancamo 'na volta vorria ama

ahimè l'è un sogn de desmentega.

Vecch cœr, minga te sté fermo,
carezza te cerchett de primavera  
te me fa capi che son no infermo  
tra ciar e scur sura la mia peghera
de bona matina canta el cardellin
me speri de trovà picin on basin.

Giovin se torna pioeù, el so
ma lassem godé stà speranza

de trovamm indré on attim de co, 
felice e content a pass de danza  
nel gioga e perdess dove semenza

semper dà al mond nuova esistenza.

Te passett svelta stagion cara 
L'estàt per me l'è come l'inverno

bisogna ciappà na medesina amara
nel cercà i sentier de l'eterno 

foglie gialle e rosse, ultim sorris  
prima che tutt el divegna griss. 

Signor, famm rifiuri per on barlum,
M'è necessari, adess, el so profum.


